
Taravali Stuti

తారావలిస్తుతిః

అజ్ఞానాన్ధతమో   విమోహితధియాం దుర్వాదకోలాహలై -

రాలీనే సకలే సనాతనపథే కాలేయలీలాయితైః  ।
క్షేమాయ క్షితిమణ్డలే  కరుణయా కృత్వాఽఽకృతిం ప్రాకృతీం
నిర్ధూతాఖిలదుర్మతో  విజయతే శ్రీశఙ్కరశ్శఙ్కరః  ॥ ౧॥
పుణ్యైర్భూతలసమ్భ్రమైరుపనిషద్భాష్యాదివాగ్గుమ్భనైః   
శిష్యైశ్చాప్యఫలీకృతే  స్వరచితత్ర్యైలోక్యరక్షాక్రమే   ।
జీయాచ్ఛఙ్కరసద్గురోః  ప్రియకృతే  జాతావతారః పునః
సోఽయం శ్రీరమణో  గురుర్గుణగణైరధ్యాత్మనిష్ఠో   మునిః ॥౨॥
రమణేశపదామ్భోజ రజఃకణముపాస్మహే ।
యద్వాసనాపరిష్వఙ్గాద్విగలన్తి  కువాసనాః ॥ ౩॥
ఆహ్లాదాఽఽవహమఞ్జనం   నయనయోరఙ్గే సుధాలేపనం
ధైర్యం  చేతసి ఖేదనామకగదప్రోత్సారకం  భేషజమ్ ।
మధ్యాహ్నార్క ఇవ ప్రసూతిజలధౌ  లోకప్రకాశోదయం
పుణ్యైః  శ్రీరమణేశ్వరం  పరిణతైర్ధన్యా   లభన్తే నరాః ॥ ౪॥
శోణాద్రీశకుటీవిహారసరసే  దగ్ధాఙ్గజాతైధసే  
కారుణ్యాదిగుణైకధామమనసేఽన్వర్థీకృతచ్ఛన్దసే    ।
సర్వాపద్దురితాన్ధసే   భవభయప్రోద్ధారకాత్యౌజసే 
భక్తశ్రేణిశిఖాదృతాఙ్ఘ్రిరజసే   సేయన్నతిస్తేజసే ॥ ౫॥
మోహాతీతస్త్వమసి భగవన్ !ముగ్ధమూర్తిం  దధానో
వేలాలఙ్ఘివ్యవహృతిరతో  వద్ధవన్నానటీషి  ।
భక్తత్రాణం  భవజలనిధేరాత్మనైవ  ప్రణేతుం
పర్యఙ్కేఽస్మిన్ వససి యదియం భాతి తే కాపి లీలా ॥౬॥
దూరీకర్తుం ప్రభవతి  తవోపాసనైవ  ప్రజానా -

మేనోరాశీనితి గురుమణే! త్వత్సమీపాశ్రితానామ్  ।

1



తారావలిస్తుతిః

త్వద్భక్తానామపి బహువిధాభీష్టకామార్దితానాం 
భీతిం కిం వా సృజసి భగవన్ ! వ్యర్థచిన్తానిదానమ్  ॥ ౭॥
నానాశాఖావివృతమహిమా నాశితాశేషమోహః
మౌనాలమ్బీ ప్రముషితజటస్సాధుసఙ్ఘైరుపేతః   ।
మఞ్చస్థోఽయం  రమణభగవాన్దక్షిణామూర్తిరాస్తే
ప్రత్యాసత్తేరరుణమహసః  ప్రాప్య  సారూప్యలక్ష్మీమ్ ॥౮॥
శాన్తేరేకం సదనమమృతాసారశీతం ప్రకృత్యా
సౌమ్యం రూపం రమణభగవన్ ! దర్శనీయం త్వదీయమ్ ।
వైరాగ్యాత్తే  తృణవదఖిలత్యాగకాలే కరాలే
ద్రష్టుం   దృష్ట్యా  క ఇవ చతురస్త్వాం త్వమేవ క్షమోఽసి ॥౯॥
సాక్షాత్కృత్యాఽరుణధరణిభృద్వాసినం సద్గురుం  త్వాం
ద్రక్ష్యన్త్యన్యత్కిమివ   యమినస్తావకీనోపదేశైః  ।
ఐదమ్పర్యం నిగమశిరసాం యత్ర సచ్చిత్స్వరూపే
బ్రహ్మైవ   త్వం తదసి భగవన్నిత్యముక్తస్వరూపమ్ ॥ ౧౦॥
దారాన్ బన్ధూనపి  చ తనయాన్ క్షేత్రవిత్తాని  గేహం
సన్తస్త్యక్త్వా  సకలమపి తే పాదపద్మం భజన్తే ।
కిన్త్వేతాంస్త్వం కపటవచనైర్భీషయన్నాథ  ! నైవం
తత్వం బ్రూయా  న ఖలు భవతో వఞ్చనాం తే లభన్తామ్ ॥ ౧౧॥
శబ్దాద్యాఖ్యైర్విషయనిచయైర్వ్యఞ్చితం    దృష్టనష్టం 
సౌఖ్యం దుఃఖోత్తరమపి మయా బుద్ధ్యతే  మోక్షతుల్యమ్ ।
భోగా ఏతే రమణ ! విరసా యస్య తే లేశలేశాః
సాన్ద్రానన్దస్ఫురితజలధిం   త్వాం తమేవాశ్రయామః  ॥ ౧౨॥
నాహంయాచే రమణభగవన్ !లౌకికం భోగజాతం
నాపి స్వర్గం  సురపరిబృఢాధిష్ఠితం  బ్రహ్మలోకమ్  ।
యాచేఽహం త్వాం చరణపతితస్త్వత్పదాబ్జైకసేవాఽఽ -

ధీనామాత్మప్రవణనిపుణాం  దృష్టిమాన్తర్ముఖీం  తామ్ ॥ ౧౩॥
ఉర్వ్యాం స్వైరం  కతిచన జనా దేవతానాం నృపాణా-

మిభ్యానాం వా స్తవనరచనైః  కాలజాలం క్షిపన్తు ।
త్వత్పాదాబ్జాఽఽకలనజనితానన్దనిష్యన్దసిన్ధో    -

రన్తశ్చారైర్వయమిహ   సదా కాలమేతే నయామః ॥ ౧౪॥
గన్తవ్యా సా ప్రభునివసతీ  రఞ్జనీయాస్తదీయా
భృత్యాస్సేవ్యః ప్రభురపి  ధనైస్సద్మ  మే పూరణీయమ్ ।
ఇత్థం  చిన్తాం చిరపరిచితాం నాథ ! సన్త్యజ్య సోఽహం
త్వన్నిధ్యానాత్ సఫలజననస్స్యాం కదా వా వద త్వమ్ ॥ ౧౫॥
ఆఢ్యా దద్యుర్వసు వసుమతీం హాటకం వా పటం వే-
త్యేవం భ్రాన్త్యా  ధనికసదనం త్వాముపేక్ష్యాఽఽశ్రయామః  ।
లబ్ధం  కిన్నో రమణ ! భవతోపేక్షయా జాయమానై -

రేనఃకూటైః  ఖలు కృపణతా కేవలం వర్ద్ధతే  నః ॥ ౧౬॥
సంవిద్ధీనస్సురతరుగణః  కామధేనుః పశుస్సా
గ్రావా  చిన్తామణిరపి కవౌ పక్షపాతీ చ భోజః ।
కర్ణో దుష్టాశ్రయణకలుషః   కాలకాఙ్క్షీ పయోద-
స్త్వౌదార్యే తే రమణ !తులనాంయాతి నాన్యో వదాన్యః ॥ ౧౭॥
గేహో నాకః ప్రణమతి  ఖలః పాతకం పుణ్యతి ద్రా -

గ్ద్వేషీ  మిత్రం  విషయజసుఖం మోక్షతి క్ష్మాధిపశ్చ ।
దాసో మృత్యుర్భిషజతి మహాదూషణం భూషణం స్యా-
ద్యత్పాదాబ్జప్రపతనవశాత్తం   నమామో భవన్తమ్ ॥ ౧౮॥
సర్వజ్ఞస్త్వం   జడమతిరహం త్వం ప్రభుస్త్వేష  దీనః
దుఃఖాగారః ప్రతిపదమహం  సౌఖ్యపాథోనిధిస్త్వమ్ ।
సర్వం కర్తుం ప్రభవతి  భవానల్పశక్తిః  కిలాఽహం
భిన్నావస్థా కిమితి జనితా మయ్యభిన్నే త్వయైవ  ॥ ౧౯॥
సమీహాసన్తానైర్హృదయమిదమాకృష్టమదయం  
తతోఽన్యద్దైన్యం  మే కిమివ విపదస్సన్తి శతశః ।
అనాఖ్యేయా అన్యా అలమలమయే !ఘూర్ణనమిదం
భవోర్మిష్వేతాసు ప్రవితర  గురో ! చేతసి శమమ్ ॥౨౦॥
త్వన్మూర్తౌ మే రమణభగవన్ !మజ్జతాన్నేత్రయుగ్మం 
త్వద్ధ్యానాధ్వన్యపి  పరవశం స్వాన్తమభ్యేతు శాన్తమ్ ।
త్వత్పూజార్థం  వపురపి సదా త్వత్స్తుతౌ  వాక్ చ భూయాత్
ఇత్థం  నోచేదహహ !భువనే స్వైరచారీ  హతస్స్యామ్ ॥౨౧॥

వేదాన్తాస్తే  కతి కతి లసన్త్యేషు శాఖాస్త్వనన్తాః
తాసామర్థప్రవచనపరం   శాస్త్రజాలం  త్వనన్తమ్ ।
తేషాం వర్ణగ్రహణ   అపి వా నాలమేకం పుమాయుః
త్రాతా  నస్త్వం యది న గురురాట్ కిం భవాబ్ధిం  తరేమ ॥౨౨॥
నామం నామం రమణచరణద్వన్ద్వమద్వన్ద్వహేతుం 
శ్రావం  శ్రావం  హృదయహితదాస్సూక్తిధారాస్తదీయాః ।
ధ్యాయం ధ్యాయం రమణ భగవన్ మూర్తిమవ్యాజభక్త్యా
బోధం బోధం భవజలనిధిం దుస్తరం సన్తరామః ॥౨౩॥
ప్రసీద  రమణప్రభో  !మమ హృది ప్రభూతం  భయం
నివారయ దరిద్రతాం  దలయ దేహి బోధం స్వకమ్ ।
విధేహి కరుణానిధే ! శిరసి మే తవాఙ్ఘ్రిద్వయం
విదారయ జరామృతిం వితర వాఞ్ఛితం శ్రీగురో  !॥౨౪॥
దీర్ఘాయుష్యం  కథమివ జయన్తీదినే ప్రార్థయామః 
కర్మాయత్తం భువి జనిమతా మాయురాహుర్మహాన్తః ।
తాన్ మోహోత్థాన్  వశయతి భవాన్ కాలకర్మాదిభావాం-
స్తత్వజ్ఞానాద్గలితతమసః   కాలచిన్తా కథం తే ॥౨౫॥
భాన్వబ్దేఽస్మిన్  సుపదయుజి తే జన్మవారే శుభంయౌ
ఆఢ్యా భక్తా విలసితకరాస్సూపహారైర్మహార్ఘైః   ।
సేవన్తే త్వాం రమణ ! కృతినః పూజ్యపాదం కృతజ్ఞాః
క్షుద్రస్స్తోత్రం    త్వదుపహృతయే కల్పయంస్తాత ! లజ్జే ॥౨౬॥
జయ జయ రమణేశ ! దీనబన్ధో !

జయ జయ జనతార్తినాశహేతో ! ।
జయ జయ భగవన్ ! ప్రబోధమూర్తే  !
జయ జయ దహనాచలైకలోల  !॥౨౭॥
జయ జయ కరుణామయపుణ్యమూర్తే !
జయ జయ విశ్రుతలోకగీతకీర్తే  ! ।
జయ జయ భక్తజనార్పితైకభుక్తే  !
జయ జయ సున్దరదమ్పతీప్రసూతే   !॥౨౮॥
తారావలిస్తుతిమిమాం రమణేశ్వరీయాం

తారావలిస్తుతిః

శ్రుణ్వన్తి   యే భువి పఠన్తి చ భక్తిభాజః  ।
విత్తాది వైషయికసుఖేషు  విరక్తిరేషాం
సంసక్తిరాత్మని  భవేద్రమణప్రసాదాత్   ॥౨౯॥
ఇతి తారావలీస్తోత్రం  సమాప్తమ్ ॥

